
Ekadanta Stuti Naradamunikrita

నారదమునికృతా ఏకదన్తస్తుతిః

॥ శ్రీగణేశాయ  నమః ॥
దేవర్షయ  ఊచుః ।
నమస్తే గజవక్త్రాయ  గణేశాయ నమో నమః ।
అనన్తానన్దభోక్త్రే  వై బ్రహ్మణే  బ్రహ్మరూపిణే  ॥ ౨౫॥
ఆదిమధ్యాన్తహీనాయ చరాచరమయాయ తే ।
అనన్తోదరసంస్థాయ  నాభిశేషాయ తే నమః ॥ ౨౬॥
కర్త్రే పాత్రే చ సంహర్త్రే త్రిగుణానామధీశ్వర  ।
సర్వసత్తాధరాయైవ  నిర్గుణాయ  నమో నమః ॥ ౨౭॥
సిద్ధిబుద్ధిపతే   తుభ్యం సిద్ధిబుద్ధిప్రదాయ    చ ।
బ్రహ్మభూతాయ  దేవేశ సగుణాయ నమో నమః ॥ ౨౮॥
పరశుం దధతే తుభ్యం కమలేన ప్రశోభినే  ।
పాశాభయధరాయైవ  మహోదర నమో నమః ॥ ౨౯॥
మూషకారూఢదేవాయమూషకధ్వజినే నమః ।
ఆదిపూజ్యాయ సర్వాయ సర్వపూజ్యాయ తే నమః ॥ ౩౦॥
గుణసంయుక్తకాయాయ నిర్గుణాత్మకమస్తక  ।
తయోరభేదరూపేణ చైకదన్తాయ  తే నమః ॥ ౩౧॥
వేదాన్తాగోచరాయైవ  వేదాన్తాలభ్యకాయ తే ।
యోగాధీశాయ వై తుభ్యం బ్రహ్మాధీశాయ  తే నమః ॥ ౩౨॥
అపారగుణధారాయానన్తమాయాప్రచాలక  ।
నానావతారభేదాయ శాన్తిదాయ నమో నమః ॥ ౩౩॥
వయం ధన్యా వయం ధన్యా యైర్దృష్టో   గణనాయకః ।
బ్రహ్మభూయమయః  సాక్షాత్ ప్రత్యక్షం  పురతః స్థితః  ॥ ౩౪॥
ఏవం స్తుత్వా ప్రహర్షేణ   ననృతుర్భక్తిసంయుతాః ।
సాశ్రునేత్రాన్   సరోమాఞ్చాన్ దృష్ట్వా  తాన్ ఢుణ్ఢిరబ్రవీత్   ॥ ౩౫॥
(ఫలశ్రుతిః )
ఏకదన్త ఉవాచ ।

వరం వృణుత దేవేశా మునయశ్చ యథేప్సితమ్ ।
దాస్యామి తం న సన్దేహో  భవేద్యద్యపి దుర్లభః  ॥ ౩౬॥
భవత్కృతం మదీయం యత్ స్తోత్రం  సర్వార్థదం  భవేత్ ।
పఠతే శ‍ృణ్వతే దేవా నానాసిద్ధిప్రదం   ద్విజాః ॥ ౩౭॥
శత్రునాశకరం  చైవాన్తే  స్వానన్దప్రదాయకమ్   ।
పుత్రపౌత్రాదికం   సర్వం లభతే పాఠతో నరః ॥ ౩౮॥
ఇతి నారదమునికృతా ఏకదన్తస్తుతిః సమ్పూర్ణా ॥
ఏకాదశస్తోత్రం
- ॥ ముద్గలపురాణం  ద్వితీయః ఖణ్డః  । అధ్యాయః ౫౨ । ౨.౫౨। ౨౫-౩౮॥
- .. mudgalapurANaM dvitIyaH khaNDaH . adhyAyaH 52 . 2.52. 25-38..

